
Nafarroak odola bidali die Aragoi eta Madrilgo erkidegoei, udan odol-emate gutxiago izaten diren arren
Pasa den uztailean, 2.153 odol-emate erregistratu ziren Foru Erkidegoan, eta 2007ko hileko batez bestekoa, berriz, 2.477 izan zen. 
Astelehena, 2008ko abuztuak 11. Uztaila eta abuztuan odol-emate kopurua jaitsi egin ohi da. Izan ere, udan biztanleriaren ohiturak aldatzen dira –oporrak, ordutegi aldaketak, aisiarako denbora gehiago- eta horren ondorioz odol-emateak jaitsi egiten dira. Hala ere, ospitaleek odolaren behar bera izaten dute ebakuntza kirurgikoen programak mantendu egiten direlako eta, gainera, larrialdien eraginez sortzen diren beharrak handitu egin daitezke auto-istripuen areagotzea dela eta. 
Odol-produktuen erreserben jaitsiera larriak osasun zentroetan lan egiten duten profesionalen kezka sortu du, eta hori dela eta, hainbat erkidegotan kanpaina bereziak jarri dituzte abian udan odol-emateak sustatzeko. Ildo horretatik, Odol-emaileen Federazio Nazionalak “Olinpiada Gorria” izeneko ekimena antolatzen du uda guztietan biztanleriaren parte-hartzea bultzatzeko asmoz. 


Urtaro honetan, transfusio zentroek etengabe jasotzen dituzte deiak beste erkidegoetatik euren erreserbak osatzeko laguntza eske, eta Nafarroak bidalketa horietan parte hartzen du, Nafarroako ospitaleetan dauden gaixoen osasun-laguntza bermatuz. Gauzak horrela, uda honetan Nafarroatik hainbat odol-bidalketa egin dira Madrilgo eta Aragoiko erkidegoetako transfusio zentroetara. 
Nafarroaren egoera 

 
“Nafarroaren egoera hobea da”, adierazi du Antonio Medarde Agustín doktoreak, Nafarroako Odol-Transfusio Zentroko Laguntza-Zerbitzuko buruak. “Autonomia-erkidego guztietatik odol-emate kopuru handiena izateak eta Iruña eta bere arroko biztanle askok oporrak uztaila eta abuztuan zehar antolatzeak udari aurre egiten laguntzen digu”. 
Medarde doktorearen iritziz, badira Nafarroan egoera hau eragiten duten beste faktore batzuk: “Alde batetik, transfusio zentrora iristeko erraztasuna. Bestetik, oso garrantzitsua da Odol-Bankuak eta ADONAk azken urteotan egin duten kontzientziazio lana, odol-emaileei udan ere odola beharrezkoa dela argi utziz”. 
Esfortzu horren emaitza da Nafarroan odol-emate eta transfusioen arteko, sarrera eta irteeren arteko, oreka eredugarria mantentzea lortzen dela udan zehar. “Horrek ez du esan nahi hematie eta plaketen erreserbak, ohikoenak ez diren odol-motenak bereziki, behera egin dutela antzematean odol-emaileen deialdiak areagotu egiten ez direnik”, gaineratu du Medarde doktoreak. 
Hala ere, udako odol-emate kopurua jaitsi egin da erkidego honetan. Aurtengo uztailean, 2.153 odol-emate jaso ziren, eta 2007ko hileko batez bestekoa, berriz, 2.477koa izan zen, eta 2006ean, 2.452koa. Abuztuko lehen astean, esate baterako, 468 odol-emate erregistratu dira. Medarde doktorearen esanetan, udan bada berezitasun bat, alegia, odola ematen dutenen %80 gizonezkoak direla. Nafarroako Odol-Bankuan ibilbide luzea duen mediku profesional honen iritziz, horren arrazoia da oporretan umeak etxean daudenez amek denbora gutxiago dutela. 
Konstantzia odola ematean 
Osasun agintariek konstanteak izan daitezen eskatzen diete odol-emaileei. “Oporretatik itzultzen direnean, postontzian gure zitazioa aurkitzen badute denbora tarte bat atera dezatela guri laguntzeko. Eta euren seme-alaba txikiak ekartzen badituzte ongietorria emango diegu, izan ere, etorkizuneko odol-emaileak egiteko modurik onena baita”, adierazi du Medarde doktoreak. 
Odol-emaile ez direnei, berriz, “odola ematearen alde egotearekin ez konformatzeko” esaten die Medarde doktoreak. “Jarrera horrek norbere kontzientzia lasai dezake, baina ez du inoren bizia salbatzen. Ekintza txiki batekin beste pertsona baten bizia salbatzeko aukera galtzen ari dira. Benetan biziak salbatzen dituen odola emandakoa eta ospitaleetako hozkailuetan gordeta dagoena da”. 

Zentzu horretan, Medarde doktoreak dioenez, tamalez, larrialdi egoeran egiten diren odol-emate ugariak ez dira denboran zehar mantentzen: “Estatu Batuetan, Dorre Bikien atentatua gertatu eta urtebete beranduago, odola eman zutenen %5ak bakarrik eman zuen berriro. Espainian M-11 gertatu eta aste batzuk beranduago odol erreserbak jaitsi egin ziren, lehen egunetako odol-emate masiboen ondoren. Tamalgarria da jakitea biztanleriaren %45 odol-emaile izan zitekeela, eta kasurik onenetan (Nafarroan, adibidez) odol-emaileen kopurua soilik %4koa dela. 

